Монгол Улсын Их Хурлын 2009 оны хаврын ээлжит чуулганы Хууль зүйн болон Төсвийн байнгын хороодын 2009 оны 7 дугаар сарын 08-ны өдөр (Лхагва гараг)-ийн хамтарсан хуралдаан 17 цаг 10 минутад Төрийн ордны “А” танхимд эхлэв. 

Байнгын хорооны дарга, УИХ-ын гишүүн Х.Жекей ирц, хэлэлцэх асуудлын дарааллыг танилцуулж, хуралдааныг даргалав. 


Хамтарсан хуралдаанд ирвэл зохих Хууль зүйн байнгын хорооны 19 гишүүнээс 13 гишүүн ирж, 68.4 хувийн ирцтэй байв. 


Чөлөөтэй: Х.Баттулга, С.Баяр, Ж.Сүхбаатар, Ж.Энхбаяр, Д.Тэрбишдагва;


Өвчтэй: Э.Бат-Үүл;


Хоцорсон: Д.Лүндээжанцан-0.20;


Хамтарсан хуралдаанд ирвэл зохих Төсвийн байнгын хорооны 21 гишүүнээс 14 гишүүн ирж, 66.6 хувийн ирцтэй байв. 


Чөлөөтэй: Р.Амаржаргал, Д.Арвин, Д.Дэмбэрэл, Д.Хаянхярваа, С.Оюун;


Өвчтэй: Н.Батбаяр, Ц.Даваасүрэн;


Нэг. Хохирогчдод нөхөн олговор олгох тухай хуулийн төсөл (анхны хэлэлцүүлэг)


Хэлэлцэж буй асуудалтай холбогдуулан УИХ-ын дарга Д.Дэмбэрэл, Хууль зүй, дотоод хэргийн сайд Ц.Нямдорж, УИХ-ын Тамгын газрын зөвлөх Ж.Бямбадулам, Н.Мөнхзэсэм, УИХ-ын Хууль зүйн байнгын хорооны зөвлөх Б.Баасандорж, Төсвийн байнгын хорооны зөвлөх Ё.Мөнхбаатар нарын бүрэлдэхүүнтэй ажлын хэсэг байлцав. 


Хуулийн төслийг анхны хэлэлцүүлэгт бэлтгэсэн талаарх ажлын хэсгээс гаргасан санал, дүгнэлтийг УИХ-ын гишүүн Д.Одбаяр танилцуулав. 


Танилцуулгатай холбогдуулан УИХ-ын гишүүн Д.Загджавын асуусан асуултад УИХ-ын гишүүн Д.Одбаяр хариулж, тайлбар хийв. 


УИХ-ын гишүүн Ч.Сайханбилэг, Ц.Батбаяр нар санал хэлэв. 


Х.Жекей: - Ажлын хэсгээс гаргасан, Хуулийн төслийн 4.1.1 дэх заалтын 16.0 сая төгрөгийн гэснийг 50.0 сая төгрөгийн гэж нэмэгдүүлэн өөрчлөх гэсэн саналыг дэмжиж байгаа гишүүд гараа өргөнө үү. 


Зөвшөөрсөн: 
17


Татгалзсан:

4


Бүгд:


21


Гишүүдийн олонхийн саналаар дэмжигдлээ. 


УИХ-ын гишүүн Д.Загджав, Л.Гүндалай нарын гаргасан, Хохирсон хүмүүсийн ар гэрт 500.0 сая төгрөгийн нөхөн олговор өгөх гэсэн саналыг дэмжиж байгаа гишүүд гараа өргөнө үү. 


Зөвшөөрсөн: 
1


Татгалзсан:

20


Бүгд:


21


Гишүүдийн олонхийн саналаар дэмжигдсэнгүй. 


УИХ-ын гишүүн Л.Гүндалайгийн гаргасан, Хүнд гэмтэл авсан хүнд 100.0 сая төгрөгийн нөхөн олговор өгөх гэсэн саналыг дэмжиж байгаа гишүүд гараа өргөнө үү. 


Зөвшөөрсөн: 
2


Татгалзсан:

19


Бүгд:


21


Гишүүдийн олонхийн саналаар дэмжигдсэнгүй. 


УИХ-ын гишүүн Р.Гончигдоржийн гаргасан, Хуулийн төслийг анхны хэлэлцүүлгээр нь баталъя гэсэн горимын саналыг дэмжиж байгаа гишүүд гараа өргөнө үү.  


Зөвшөөрсөн: 
18


Татгалзсан:

3


Бүгд:


21


Гишүүдийн олонхийн саналаар дэмжигдлээ. 


Байнгын хорооноос гарах санал, дүгнэлтийг УИХ-ын гишүүн Д.Одбаяр УИХ-ын чуулганы нэгдсэн хуралдаанд танилцуулахаар тогтов. 


Хоёр. Өршөөл үзүүлэх тухай хуулийн төсөл (анхны хэлэлцүүлэг)


Хаалттай хуралдав. 


Хамтарсан хуралдаан 17 цаг 35 минутад өндөрлөв.
Тэмдэглэлтэй танилцсан:

ХУУЛЬ ЗҮЙН БАЙНГЫН

ХОРООНЫ ДАРГА






Х.ЖЕКЕЙ
Тэмдэглэл хөтөлсөн:

ХУРАЛДААНЫ ТЭМДЭГЛЭЛ

ХӨТЛӨГЧ







Ц.АЛТАН-ОД

МОНГОЛ УЛСЫН ИХ ХУРЛЫН 2009 ОНЫ 

ХАВРЫН ЭЭЛЖИТ ЧУУЛГАНЫ ХУУЛЬ ЗҮЙН БОЛОН ТӨСВИЙН БАЙНГЫН ХОРООДЫН 2009 ОНЫ 7 ДУГААР САРЫН 08-НЫ ӨДӨР (ЛХАГВА ГАРАГ)-ИЙН ХАМТАРСАН ХУРАЛДААНЫ ДЭЛГЭРЭНГҮЙ 

ТЭМДЭГЛЭЛ


Хуралдаан 17 цаг 10 минутад эхлэв. 


Х.Жекей: - Б.Бат-Эрдэнэ гишүүн, Р.Гончигдорж гишүүн, Д.Дэмбэрэл гишүүн, Ц.Мөнх-Оргил гишүүн, Ц.Нямдорж гишүүн, Д.Одбаяр гишүүн, Д.Оюунхорол гишүүн, Ч.Сайханбилэг гишүүн. Х.Тэмүүжин гишүүн ирцэд орсон байж байгаа. Б.Чойжилсүрэн гишүүн, З.Энхболд гишүүн гээд ирц хүрсэн байна. 


Төсвийн байнгын хороог та хэлэх үү..


Ч.Хүрэлбаатар: - Төсвийн байнгын хороо үргэлжилж байгаа. Ч.Хүрэлбаатар байна. Х.Баделхан гишүүн байна. Ц.Батбаяр гишүүн байгаа. Д.Дэмбэрэл дарга байна. Ч.Улаан гишүүн байгаа. Сая гараад явлаа. Д.Хаянхярваа гишүүн байна. Ц.Сэдванчиг, Ч.Сайхансамбуу, Д.Зоригт гишүүн нар байна. Ирц ерөнхийдөө бүрдсэн байгаа. 


Х.Жекей: - Ингээд Хууль зүй болон Төсвийн байнгын хорооны 2009 оны 7 дугаар сарын 8-ны өдрийн хамтарсан хуралдааныг нээснийг мэдэгдье. Хэлэлцэх асуудлыг танилцуулъя. 


Нэгдүгээрт, Хохирогчдод нөхөн олговор олгох тухай хуулийн төсөл, анхны хэлэлцүүлэг. Төсвийн болон Хууль зүйн байнгын хороо хамтран хэлэлцэнэ. Хоёр дахь асуудал бол Хууль зүйн байнгын хороо дангаараа хуралдана. Өршөөл үзүүлэх тухай хуулийн төсөл. Өршөөл үзүүлэх тухай хуулийн төсөл хаалттай явагдана. 


Ингээд хэлэлцэх асуудлаа батлах уу? Хэлэлцэх асуудлаа баталлаа. 

Нэг. Хохирогчдод нөхөн олговор олгох тухай хуулийн төсөл 

(анхны хэлэлцүүлэг)


Ингээд Хохирогчдод нөхөн олговор олгох тухай хуулийн төслийн анхны хэлэлцүүлэг. Ажлын хэсгийн танилцуулгыг УИХ-ын гишүүн, ажлын хэсгийн ахлагч Д.Одбаяр танилцуулна. 


Д.Одбаяр: - УИХ-ын гишүүд та бүхний амгаланг айлтгая. 


Тэгэхээр Хохирогчдод нөхөн олговор олгох тухай хуулийн төслийн ажлын хэсэг Хууль зүйн байнгын хороон дээр байгуулагдсан. Тэгээд хуулийн төслийн хувьд зарчмын зөрүүтэй санал ажлын хэсэг дээр гараагүй. Гэхдээ энэ ажлын хэсэг бас Төсвийн байнгын хороотой хамтран байгуулагдах байсан юм болов уу гэсэн ийм зүйл яригдсан. Тэгээд хуулийн төслийг хэлэлцэх эсэх асуудал яригдаж байх үед 7 сарын 1-ний үйл явдалтай холбогдуулаад энэ үед амь эрсэдсэн 5 хүний ар гэрийнхэнд олгох нөхөн олговрын хэмжээг нэмэгдүүлье гэсэн ийм санал гарсан. Тэгээд энэ саналыг Хууль зүйн байнгын хорооноос байгуулагдсан ажлын хэсэг дангаараа тодорхой тоо гаргаж ярих боломжгүй юм байна. Тийм учраас хамтарсан хоёр Байнгын хорооны хурал дээр энэ асуудлаа ярих нь зүйтэй юм байна гэсэн ийм л танилцуулгатай бид ирж байгаа. 


Санал хураалгах тодорхой зарчмын зөрүүтэй санал байхгүй. Саяны асуудлаар энэ Хууль зүйн байнгын хорооноос байгуулагдсан ажлын хэсэг дангаараа төсөвтэй холбоотой, хөрөнгөтэй холбоотой асуудлаар тоотой орж ирэх боломжгүй юм байна. Тийм учраас хамтарсан Байнгын хорооны хурлаар энэ асуудлыг хэлэлцэн шийдвэрлэх нь зүйтэй юм байна гэсэн ийм л саналтай байж байгаа. Санал хураалгах зүйл байхгүй. Тийм учраас танилцуулга бол ийм хэмжээнд байна. 


Х.Жекей: - Д.Одбаяр гишүүнд баярлалаа. Ингээд хэлэлцэж байгаа асуудалтай холбогдуулж асуулт асуух гишүүд байна уу? Д.Загджав гишүүн, Ч.Сайханбилэг гишүүн. Д.Загджав гишүүн асуултаа асууя. 


Д.Загджав: - Нөхөн олговрын асуудлыг ярьж байгаа бол би энэ дээр бас нэг зарчмын зөрүүтэй санал гаргасан байгаа. Тэр зарчмын зөрүүтэй санал байхгүй гэж томъёолж байгаа юу? Ойлгосонгүй. 


Тэр эмгэнэлт явдлын золиос болж эрдэнэт хүний амь нас үрэгдсэн байгаа. Үүнтэй холбоотой асуудал дээр анхааралтай ханд аа. Тэр хүмүүсийн ар гэр, үлдсэн хүмүүст нь олгогдож байгаа тэр мөнгөний хэмжээ бага байна. 500.0 сая төгрөг хүртэл өгье гэсэн ийм саналыг уг нь гаргасан санагдаж байна. Тэр байр сууринаасаа буцаагүй байгаа. Тэрийг юу гэж ойлгосон юм бэ? Зарчмын зөрүүгүй санал гэж ойлгосон юм уу, яасан юм бэ? 


Х.Жекей: - Ажлын хэсэг санал байхгүй байгаа. Тийм ээ. Тэгэхээр ийм байгаа шүү дээ. Гишүүдээс хэрэв...


Д.Одбаяр: - Ажлын хэсгийн хувьд ийм байгаа. Ажлын хэсэг бол бид хэлэлцэх эсэх асуудлын үед ярьсан, дэвшүүлсэн саналуудыг яригдсан тооны хэмжээг мэдэж байгаа. Зарчмын хувьд энийг нэмэгдүүлэх ёстой байсан тэр зарчмын саналыг бас мэдэж байгаа. 


Ажлын хэсэг дээр ярьсан зүйл юу гэхээр бид яагаад тодорхой тоогүй орж ирсэн бэ гэхээр Төсвийн байнгын хороотой хамтарсан асуудал байх юм байна, хамтарсан ажлын хэсэг байна. Хууль зүйн байнгын хороо дангаараа ийм ажлын хэсэгтэй байхаар хэр оновчтой юм бол гэж. Зүгээр болох хувилбараа гэх юм бол бид 50.0 сая төгрөгийг хүртэл нэмэгдүүлж болох юм гэсэн ийм хувилбартай байгаа. 


Д.Загджав: - Тэгэхээр нэгдсэн чуулганы явцад УИХ-ын гишүүн санал гаргаж асуудал тавьж байхад түүнийг ажлын хэсэг зарчмын зөрүүгүй санал гэж томъёолж байгааг ойлгохгүй байна. Бид бас цаанаа олон мянган сонгогчийг төлөөлж, ард түмний элч болж хууль тогтоох үйл ажиллагаанд оролцож байгаа гэж ойлгож байгаа. Тэгэхээр 16.0 сая төгрөгөөр томъёолсон байсан. Зүгээр яах вэ 50.0 сая гэж санал гаргаж байгаа юм байна. Тэгэхдээ энэ учир дутагдалтай. Хүний амийг алт мөнгө буюу тав арван төгрөгөөр хэмжиж болохгүй. Тэр хүмүүс хэдийгээр амь үрэгдээд өнөөдөр. Хүмүүс янз янзаар ярьж байна л даа. Гэхдээ тэр ар гэр, аав ээж, ах дүү, төрөл төрөгсөд, хань ижил, үр хүүхэд, найз нөхөд тэр хүмүүстээ юугаар ч солишгүй эрдэнэ л байгаа. Тийм болохоор тэнд үлдсэн хүмүүст нь зориулж ийм хэмжээний нөхөн олговрыг өгөөд тэгээд бас энэ хугацаанд, энэ явцад хохирсон байгууллага аж ахуйн нэгжүүд байгаа. Тэнд бас төдий хэмжээний нөхөн олговрыг нь өгөөд явахад аль аль талдаа дүйцэх юм болов уу гэж ойлгож байгаа. 


Х.Жекей: - Нэг ийм юм байгаа шүү дээ. Хуулиа барих юм бол Их Хурлын чуулганы хуралдааны дэгийн тухай хуулийн 21.11-д одоо асуулт асууна. Тэгээд хариулт явж байгаа. Д.Загджав гишүүн ээ, хэлэлцэж байгаа асуудалтай холбогдуулж үг хэлж, санал хураалгах гишүүн байвал энэ Их Хурлын чуулганы хуралдааны дэгийн тухай хуулийн 21.11-д байгаа. Та бичиж өгөөд, саналаа хураалгаж болно. Тийм юм нээлттэй байгаа. Ч.Сайханбилэг гишүүн асуултаа асууя. 


Д.Загджав: - Би тэгэхээр зарчмын зөрүүтэй санал байхгүй гэж томъёолсон нь буруу гэж үзээд энэ дээр санал хураалгахыг хүсэж байна. Бичиж биш бас амаар энийг илэрхийлэх боломжтой. 


Дээр нь байна шүү дээ энэ дээр, энэ маргааны төгсгөл болох ёстой. Энэ хугацаанд чинь бас үүргээ гүйцэтгэж яваад нэлээн олон төрийн тусгай албан хаагчид буруутай юм шиг ойлголт төрүүлээд, зарим нь одоо шалгагдаж ингээд байж байгаа шүү дээ. Тэгэхээр аль аль талыг нь эндээс ингээд цэглээд. Би чуулганы хуралдаан дээр ч хэлсэн шүү дээ. Бид одоо хойшоо харж биш урагшаа харж ажиллая. 


Х.Жекей: - Би дахиад сануулъя. Нэг ийм юм байгаа. Хэлэлцэж байгаа асуудалтай холбогдуулж үг хэлээд тэгээд тэр одоо өөрийнхөө саналаа урьдчилан бичгээр томъёолж хуралдаан даргалагчид өгсний дараа санал хураалгах ёстой. Тийм учраас бичээд өгчих. Тэр саналын хуудас өгөөрэй. 


Асуулт дууслаа. Үг хэлэх гишүүд байна уу? Ч.Сайханбилэг гишүүн. Өөр. Ингээд Ч.Сайханбилэг гишүүнээр үг хэлэх гишүүдийг тасалъя. Ч.Сайханбилэг гишүүнийг үг хэлэхийг урьж байна. 


Ч.Сайханбилэг: - Ер нь энэ асуудлыг Байнгын хороон дээр урд талын хуралдаан дээр хэлэлцэх эсэх асуудлыг хэлэлцэж байхад би өөрөө анх санал гаргасан юм. Энэ чуулганы нэгдсэн хуралдаан дээр дараа нь Д.Загджав гишүүн, Л.Гүндалай гишүүн нар санал гаргасан юм билээ. Би бол бас тэр орж ирсэн 16.0 саяыг бол арай бага байна. Ингэж болохгүй ээ. Яагаад гэхээр эргэж төлөгдөхгүй ганц хохирол нь ерөөсөө энэ байгаа юм. Тийм учраас арай өөр байдлаар үзэх хэрэгтэй. Өөрөө би санал гаргахдаа 100.0 гэсэн санал гаргаж байсан л даа. 


Гэхдээ гишүүд маань нэг зүйлийг бас ойлгооч гэж бодоод байгаа юм. Одоо зүгээр ингээд харж байхад Оюу Толгойн гэрээ Их Хурлаар орж батлагдаагүй байхад өчигдөр телевизээр ганц нэг Их Хурлын гишүүд гарч эхэлж байна лээ л дээ. Шийдвэр гараагүй байхад ингэж ард түмний нэг хэсэгт таалагдах гэж баахан цээжээ дэлдээд, хайртай хүн болоод янз бүрийн хүмүүст таалагдах популист санаа оноо ярьж эхлэх энэ бол өөрөө Их Хурлын гишүүдийн хувьд үнэхээр баримталж болохгүй ёс зүйн хэм хэмжээ гэж зүгээр ойлгож байгаа юм. Тэрнээс биш одоо ингээд энэ хохирогчдын ар гэрийнхэнтэй, ялангуяа амь үрэгдсэн ар гэрийнхэнтэй энэ Их Хурлын гишүүдээс хамгийн олон удаа уулзсан гишүүдийн нэг гэвэл би өөрийгөө хэлнэ. Тэр хүмүүс янз бүрийн зүйл ярьж байгаа. Үнэхээр ч бас их тоо нэхэмжилж байгаа. Мэдээж хүний амийг ямар нэг мөнгөн дүнгээр хэмжинэ гэдэг бол хэцүү. Чуулганы хуралдаан дээр ороод ч гэсэн би бол бас янз бүрийн том тоо хэлээд ингэх ёстой, тэгэх ёстой гээд хэлээд байвал хэлээд байна. Мэдээж хүмүүст сайхан сонсогдоно. Гэхдээ зүгээр энэ хууль болоод гарах гэж өөрөө бүтэн жил, маш олон нугачаа, хүнд эрхшээлүүдийн дундуур явсан юм. Тэгээд ингээд баахан хамаагүй ингэж хүмүүст гоё сонсогдох хамаагүй тоонууд хэлж байгаад тэр санал нь унаад тэгээд буцаад энийг төслийнхээ 16.0 сая дээр очих болов уу гэсэн ийм болгоомжлол миний хувь хүний хувьд байгаа юм. 


Тийм учраас хаана хаанаа хүлээгээд чуулганы нэгдсэн хуралдаан дээр бүх гишүүд дэмжээд явчихаар нэг тийм одоо хаана хаанаа хүлээн зөвшөөрөхүйц тоо олох хэрэгтэй л дээ. Тийм учраас энэ ажлын хэсэг байгуулагдсан гэж үзэж байгаа. Ажлын хэсэг тодорхой тоо оруулж ирээсэй гэж ингэж хүсэж байсан. Тэгээд ингээд тодорхой тоо орж ирж байгаа тохиолдолд энэ дээр хаана хаанаа ойлголцоод ингээд чуулганы нэгдсэн хуралдаанаар явъя гэж байгаа тохиолдолд би бас, би өөрөөсөө эхлээд дээрээс нь бас энэ Л.Гүндалай гишүүн, Д.Загджав гишүүн хоёрыг ч гэсэн бас энэ нөхцөл байдлаа ойлгоод нэг хаана хаанаа хүлээж авахуйцаар нэг иймэрхүү байдлаар явчихвал яасан юм бэ? Тэрнээс биш янз бүрийн том тоо хэлээд маргахад хэцүү энэ сэдвээр ингээд яриад байх юм бол хэцүү. Тэгээд цаашдаа жишиг болоод явах учраас. Ер нь бол зүгээр эрдэнэт хүний амь бол Монголын төрөөс жил ирэх тусам үнэлэгдэж явах ёстой. Хөгжилтэй орнуудад нэг онгоцны ослоор амь үрэгдэгсдийн амь даатгалаас гадна нөхөн олгож байгаа тэр том том тоонууд байдаг. Бид нар зүгээр энэ зовлон бэрхшээл ярихгүйгээр ер нь хүнийхээ амийг үнэлэх дээшээ явах энэ зүг рүүгээ явах ёстой гэдэг дээр би өөрөө санал нэг байдаг. 


Тийм учраас ямар ч байсан хэдэн жилийн өмнөх энэ зүйлүүдтэйгээ жишилгүйгээр энэ удаа бололцооны хэмжээгээр нэмээд явах гэдэг дээр санал нэг байгаа юм. Тэгээд ажлын хэсэг орж ирж байгаа энэ нэг тоог нь яриад хаана хаанаа бүр дэмжихгүй буцаад 16.0 дээрээ уначихгүй гэдэг үүднээс дэмжээд явчихвал яасан юм бэ гэсэн ийм санал оруулж байгаа юм. Би энэ саналыг яагаад хэлж байна вэ гэхээр энэ саналыг өөрөө эхлүүлсэн, түрүүний яг хэлэлцэх эсэх дээр Байнгын хороон дээр ганцаараа ярьж байсан учраас хэлээд байгаа юм. 


Тэгээд ер нь гишүүд маань өөрсдөө нэг ийм жаахан Их Хурлаар хэлэлцэж гарсан шийдвэрийн дараа ерөнхийдөө хамт гаргасан, олонхи цөөнхөөрөө хуваагдаж гарсан хэдий ч гэсэн Их Хурлын гаргасан шийдвэрийгээ хүндэлж явж байгаа юм аа. Тэгэхгүй бол ингээд хүмүүст таалагдана гээд л бусад хэдийгээ мангар тэнэгээр нь дуудаад л, өөрөө аягүй ухаантай байсан юм шиг ийм зүйлийг яриад яваад байх нь ер нь энэ бүрэн эрхийн хугацаанд байтугай ер нь парламентын ёс зүйд жаахан хаана хаанаа хэлүүлэлтгүйгээр бичигдээгүй хууль гэдэгтэй адилхан хүн болгон бас барьж дагаж явбал зөв зарчмуудын нэг нь байх болов уу гэж ингэж боддог. Ямар ч шийдвэр гарсан эсэргүүцэгчид байна. Ямар ч шийдвэр гарсан тэр бол бүх хүмүүст таалагдах боломжгүй. Тэр юмнууд дээр нь бага тоглоцгооё гэж би зүгээр гишүүддээ хандаж уриалмаар байгаа юм. 


Одоо ингээд чуулган хаахаас өмнө том том зөндөө олон асуудлуудыг шийднэ. Тэгээд хаана хаанаа бас нэг ийм зарчим баримтлаад явбал яасан юм бэ гишүүд ээ гэсэн ийм зүйлийг зүгээр энэ үгийн далимд хэлж байгаа юм шүү. Баярлалаа. 


Х.Жекей: - Ц.Батбаяр гишүүн саналаа хэлэх гэж байх шиг байна. Тийм ээ. 


Ц.Батбаяр: - Энэ нөхөн төлбөрийн асуудал дээр бас нэг үг хэлмээр байна л даа. Зүгээр өнөөдөр нөхөн төлбөр гэдэг бол хүний амийг мөнгөөр үнэлэхэд бас хэцүү юмнуудын нэг байдаг л даа. Тэгээд сая одоо үндсэндээ сая ажлын хэсэг бараг 50.0 сая гэж оруулж ирж байх шиг байна л даа. Хэрвээ энэ жишиг тогтвол эх орныхоо төлөө амь насаа алдсан бүх хүнд 50.0 сая төгрөг өгөх үү гэдэг нэг асуудал гарч ирж байна. Нөгөө асуудал яг жинхэнэ эх орныхоо төлөө зүтгэж байгаад одоо амь насаа алдсан Ми-8-ын ослын үед би яг өөрөө гардаж, газар дээр нь очиж, Д.Одбаяр гишүүн бид хоёр очиж тэрний нөхөн олговор гээд асуудлуудыг бас Засгийн газар, Их Хурлаар ярьж байсан. Тэгэхэд яг эх орныхоо төлөө амь насаа алдсан хүнд 16.0-хан сая, одоо үндсэндээ 20.0 сая төгрөг өгсөн шүү дээ. 16.0 сая төгрөг гээд. Дээрээс нь 4.0 сая төгрөгийг нэмээд. Ингэвэл нөгөө урд улсууд чинь үүнээс хойш эх орныхоо төлөө явж байгаад амь насаа алдсан хилийн цэрэг, дотоодын цэрэг, цагдаа, шүүхийн шийдвэр, онцгой байдлынхан чинь дахиад энэ дайны мөнгийг биднээс нэхээд байна шүү дээ. Тэгэх учраас энэ талынхаа юмнуудыг бас бодох ёстой юм. 


Дэлхий нийтийн жишиг байдаг шүү дээ. 33 мянган доллар гэж дэлхий нийтийн. Тэгэхээр энэ асуудлаа ингэж бас хэтэрхий ингэж яаж боломгүй юмаа гэсэн. Хэрвээ сая Ми-8-аар унасан 15 хүн чинь өнөөдөр хүртэл байр орон сууцаа бүрэн аваагүй байгаа. Би одоо энэ нэг ёсондоо хэрэг хийгээд ингээд амь насаа алдчихаад одоо яаж байгаа хүнд 50.0 сая төгрөг авч байгаа бол миний нөхөр одоо эх орныхоо төлөө зүтгэж байгаад амь насаа алдсан 100.0 сая төгрөг өг гэвэл төр өгөх үү? Гэсэн асуудлын бас нэлээн сайн бодолцох ёстой юм болов уу гэсэн ийм л бодол би эртнээс хойш хэлэх гээд ердөө барахгүй байгаа юм л даа. 


Х.Жекей: - Ц.Батбаяр гишүүнд баярлалаа. Д.Одбаяр гишүүн нэмээд тайлбар хийчихдээ. 


Д.Одбаяр: - Ер нь анх хуулийн төсөл орж ирэх үед бид хэлэлцэх эсэх асуудлын үед асууж байсан л даа. Энэ тооцоог ямар үндэслэлээр хийсэн бэ гэж. Гол барьсан үндэслэл бол тэр Ми-8 нисдэг тэрэгний ослын үед амь үрэгдсэн албан хаагчдын ар гэрийнхэнд олгосон тусламж тийм ээ, нөхөн олговрын хэлбэртэй тусламж, орон сууц бас санхүүгийн дэмжлэг үзүүлсэн байдаг. Дээрээс нь бас энэ амь үрэгдсэн саяны 7 сарын 1-ний үйл явдлын үед амь үрэгдсэн нөхдүүдийн ар гэрийнхний нөхөн олговор олгох хүсэлтийн хэмжээ дээд тал нь бас 16.0 сая гаруй төгрөг байсан. Энэ зэрэг саналууд урд нь байсан жишгүүдийг харгалзаж тогтоосон тоо байна лээ. 


Тэгээд Их Хурал дээр болон Байнгын хороон дээр хэлэлцэх эсэх асуудал хэлэлцэх үед 100.0 сая, тэгээд дээшээгээ 500.0 сая хүртэл ийм саналууд гарсан юм. Тэгээд бид бол ажлын хэсэг дээр энэ 50 байж болох юм байна. Саяны бас жишиг хэлж байна. Тэрэнтэй бас дүйцэх болов уу? 


Хоёрдугаарт, хоёр Байнгын хороо хамтраад хэлэлцэж байх үед нэг Байнгын хорооноос томилогдсон ажлын хэсэг санал оруулаад хэлэлцүүлэх боломжтой гэж хоёр Байнгын хорооны гишүүд үзэж байгаа учраас ажлын хэсгийн санал дээр санал хураалгаж энэ асуудлыг шийдэж өгнө үү гэж хүсэж байгаа юм. Баярлалаа. 


Х.Жекей: - Ингээд үг хэлэх гишүүд үгээ хэлж дууслаа. Хурлын дэгийн дагуу гишүүдээс ирсэн санал, ажлын хэсгийн ирсэн саналын дагуу санал хураах ёстой. Д.Загджав гишүүн саналаа ирүүлсэн байна, бичгээр. Мөн ажлын хэсэг хуулийн төслийн 4.1.1 дэх заалтыг тэр 16.0 сая төгрөгийн гэснийг 50.0 сая болгоё гэсэн 2 санал ирүүлсэн байна. 


Ингээд эхний саналаар, ажлын хэсгийн саналаар одоо санал хураая. Хохирогчдод нөхөн олговор олгох тухай хуулийн төслийн талаар ажлын хэсгээс гаргасан зарчмын зөрүүтэй саналын томъёолол. Хуулийн төслийн 4.1.1 дэх заалтын 16.0 сая төгрөгийн гэснийг 50.0 сая төгрөгийн гэж нэмэгдүүлэн өөрчлөх. Д.Загджав гишүүн анхааралтай байгаарай. Энэ өөрчлөх гэсэн саналыг дэмжиж байгаа гишүүд саналаа өгнө үү. 16.0-г 50.0 болгоё гэж байгаа. Дараа нь 500.0 гэж орж ирэх гээд байна л даа.


21-ээс 17. Дэмжигдлээ. 


Дараагийн санал. Гишүүдээс ирсэн учраас одоо хураахаас өөр арга байхгүй. Анхааралтай хандана биз. Д.Загджав гишүүн, Л.Гүндалай гишүүн хоёр. Хоёр гишүүн хоёулаа бараг адилхан санал байгаа юм байна. Нэрийг нь нэг болгоод хураачихъя. Хоёулаа адилхан юм байна. Үгүй, хоёр өөр юм байна. 


Д.Загджав гишүүнийх болохоор, Хохирсон хүмүүсийн ар гэрт 500.0 сая төгрөг нөхөн олговор болгон өгөх талаар санал хураалгая гэсэн тийм санал байна. Энийг дэмжиж байгаа гишүүд. 


21-ээс 1. Дэмжигдсэнгүй. 


Ингээд Л.Гүндалай гишүүний санал бас байгаа юм байна. 7 сарын 1-нд амь насаа алдсан хүмүүсийн ард гэрт 500.0 сая төгрөг. Нэгдүгээр санал нь тэр. Хоёрдугаарт, хүнд гэмтэл авсан хүмүүст 100.0 сая төгрөг нөхөн төлбөр болгож олгоё гэж. Энийг дэмжиж байгаа гишүүд гараа өргөнө үү. Хоёр дахийг нь хураачихъя. Түрүүнийх нь тэртээ тэргүй санал дэмжигдээгүй шүү дээ. Д.Загджав, Л.Гүндалай гишүүнээс санал нэг байсан гэж үзье. Тэр 500.0 сая дээр тиймээ. Энийг хураасан юм дэмжигдээгүй. 


Хоёрдугаарт, хүнд гэмтэл авсан хүнд 100.0 сая төгрөг нөхөн төлбөр олгоё гэж Л.Гүндалай гишүүний санал байна. Энийг дэмжиж байгаа гишүүд гараа өргөе. 


21-ээс 2. Ингээд дэмжигдсэнгүй. 


За ингээд цөөнх байхгүй. 


Р.Гончигдорж: - Анхны хэлэлцүүлгээр нь баталъя гэсэн горимын санал гаргаж байна. 


Х.Жекей: - Р.Гончигдорж гишүүний анхны хэлэлцүүлгээр нь баталъя гэсэн санал дээр санал нэгтэй гишүүд гараа өргөнө үү. 


21-ээс 18. Анхны хэлэлцүүлгээр батлах саналыг бүгдээрээ дэмжиж байна. 


Нэгдсэн хуралдаанд Байнгын хорооны санал, дүгнэлтийг илтгэх гишүүнийг томилъё. Д.Одбаяр гишүүн. 


Төсвийн байнгын хороо хамтрах асуудал дууссан тул ингээд Төсвийн байнгын хорооны гишүүдэд баярлалаа. 


Ингээд дараагийн асуудал Хууль зүйн байнгын хороо дангаараа хуралдана. 


Хуралдаан 17 цаг 35 минутад өндөрлөв.
Соронзон хальснаас буулгасан:


ХУРАЛДААНЫ ТЭМДЭГЛЭЛ 

ХӨТЛӨГЧ







Ц.АЛТАН-ОД

